
Expositio in symbolum Athanasii


 629B Quicunque vult salvus esse . . . . . Voluntate quippe propria, non coactione salvamur aliena . . . . Ante omnia opus est . . . Subaudis: Illi hoc est necessarium. Ante omnia, hoc est ante spem et charitatem, vel caetera bona, quibus ad vitam aeternam pervenitur . . . . Ut teneat . . . Non solum habeat, sed habitam custodiat, tanquam bonorum omnium fundamentum atque originem: Sine fide quippe, ut ait Apostolus, impossibile est placere Deo.1 . . Catholicam, id est universalem, et omnibus fidelibus communem, atque ita cunctis necessariam, ut nec antiqui justi, tam ante legem quam sub lege, absque illa salvarentur. In Trinitate, hoc est in tribus personis existentem, et tres personas in uno Deo non solum credamus, sed etiam veneremur. 629C Qualiter autem haec Trinitas juxta proprietates personarum, et haec unitas secundum naturam divinae substantiae credenda sit, statim determinat, dicens: Neque confundentes personas. Hoc est, permiscentes ad invicem personas, ut videlicet eamdem dicamus personam Patris, quae Filii, vel Spiritus sancti; sicut illa haeresis asserebat, quae de Patre dicebat quia, quando vult, Pater est, quando vult, Filius. Neque substantiam separantes, hoc est, diversas substantias in Deo credentes, sed unam tantum. Sicut enim diversitatem personarum in Deo debemus credere, ita etiam unitatem divinae substantiae. Quod statim exponens, ait: Alia est enim persona Patris, etc. Et rursum: Sed Patris, et Filii, et Spiritus sancti una est deitas. Aequalis gloria, id est reverentia 630B exhibenda. Majestas, id est dignitas. Quare? quia, qualis Pater, id est quantus dignitate. Quam dignitatem statim prosequitur, dicens: Increatus Pater, etc. Immensus Pater, non mole, sed potestate omnia concludente. Vel, immensus, id est incomprehensibilis. Aeternus, tam principio quam fine carens. Et tamen non tres omnipotentes. Teste Augustino, nullum nomen est Dei, cujus singulare ita de singulis dicatur personis, ut ejus pluralitas illis simul conveniat, praeter hoc nomen persona. Pater quippe persona est, et Filius persona, et hi duo sunt personae. At vero cum Pater sit Deus, et Filius Deus, vel Dominus, vel creator, seu principium, aut lumen, vel omnipotens, non tamen Pater et Filius aut dii plures sunt, aut creatores, aut 630C plura principia, vel lumina, sive omnipotentes. Quippe cum dicitur pluraliter personae, diversitas proprietatum ostenditur, non rerum numero, vel essentialiter differentium. Econtra autem, si diceremus Deos vel creatores, etc., ipsam quoque rerum essentialiter diversarum multitudinem monstraremus, quarum unaquaeque esset Deus, etc. Prius tempore vel existentia praecedens. Majus, prolatione dignitatis. Unitas, scilicet substantiae in tribus personis. Trinitas e converso personarum, in unitate videlicet substantiae. Sentiat, id est credat salutem substantiae obtinendam. Ut credamus, etc., juxta illud: Corde creditur ad justitiam, ore autem confessio fit ad salutem.2 Non duae substantiae Christi sunt, sed unus tantum in persona Christus.

 631AEtsi ergo in Christo diversae sunt naturae, divina scilicet atque humana; non tamen ideo diversae personae. Quod statim congrua similitudine confirmat, dicens: Nam sicut anima, hoc est, sicut in uno homine diversae sunt naturae, spiritalis et corporalis; nec tamen ideo duo homines vel duae personae: ita in Christo duae, ut dictum est, sunt naturae, non tamen duo Christi, imo vel duae personae. Persona quippe quasi per se una dicitur, non rei alii in unam rationalem substantiam sociata. Divinitas itaque humanitati in Christo conjuncta per se ibi persona una non est dicenda, et humanitas altera, sed duae simul una sunt persona, quae proprio Christus dicitur. Omnes homines resurgent, etiam illi qui tunc reperientur vivi. Hi namque dum rapientur 631B obviam Christo in aera, in ipso raptu, quo judici occurrent, morientes, statim reviviscent; et hoc ipsum erit eis resurgere quod reviviscere. Quod si opponatur de quibusdam, quorum resurrectio jam completa creditur, veluti de his qui Dominicae resurrectionis testes sua quoque resurrectione fuerunt; ita intelligendum est tunc omnes resurrecturos esse, ut tunc omnium resurrectio ita compleatur, ut neminem deinceps resurgere contingat, sicut nec morte dissolvi. Cum corporibus suis. Hoc est, resumptis eisdem corporibus quae prius habuerant cum in mortem corruerunt. Non enim resurget nisi quod cecidit. At vero utrum hi, qui parvuli moriuntur, vel qui diu vixerunt, illud solum, vel illud tantum ibi sint habituri de quantitate suae corpulentiae, 631C quod hic habuerunt, nonnulla est quaestio. Quidquid tamen de hoc aestimemus, illud procul dubio constat resurrectionem dici non posse absque illa corporis substantia, quae pertulit casum in morte.

 Et reddituri sumus. Si hoc quoque generaliter de omnibus intelligatur, quaerendum videtur quomodo parvulis morientibus id conveniat, vel perfectis justis, 632A qui potius sunt ibi judicaturi quam judicandi. Quippe quae ratio de suis tunc ab eis exigenda est, discussio est facienda, qui in tanta perfectione beatitudinis apparebunt, ut cum ipso Domino resideant judicantes, nec tam pro se rationem reddituri, quam a caeteris exacturi. Denique parvuli, quibus nulla imputanda sunt opera, quam ibi habent rationem reddere de propriis factis? Sed profecto, quemadmodum diximus omnes homines ibi resurgere, non ut de singulis tunc resurrecturis id cogamur intelligere, sed ita tunc omnium resurrectionem compleri, ut nulla ulterius fiat, ita et hoc loco omnes tunc reddere rationem dicuntur, ut tunc de omnibus ita sit consummatum judicium, ut nulla deinceps discussio restet, ne de quoquam amplius 632B dubitetur, utrum praemio vel poena dignus sit. Et hoc est eos ibi de propriis operibus reddere rationem, manifestari omnibus quid horum meruerint. Quae duo statim determinat, tam praemium scilicet quam poenam, dicens: Et qui bona egerunt, hoc est, in proposito bonorum operum vitam consummaverunt, qualiacunque praecesserint opera. Vitam aeternam, hoc est beatitudinem indeficientem. Ignem aeternum, hoc est summum atque indeficientem cruciatum, sive ille ignis corporeus tantum sit atque materialis, sive quicunque interior animae cruciatus, qui nomine ignis maxime nos cruciantis, et validius consumentis, cum sit acutius elementum, et penetrabilius caeteris, quominus ei resisti queat, exprimitur. Et attende nihil hic de parvulis qui 632C nihil habent meritorum, dictum videri, quamvis eos quoque non minus [quam] adultos salvari constet aut damnari. Sicut enim tam haec scriptura quam caeterae nonnisi adultis, et qui capaces sunt rationis, ad eruditionem fiunt, ita satis visum est hoc loco tantum de his eos instruere quae ad ipsos pertinent. 







1. Hebr. XI, 6



2. Rom. X, 10

